
2003. urtean 19.305 heriotza izan ziren Euskal Autonomia Erkidegoan, jaiotzak baino 38 gehiago. 

Heriotzen, jaiotzen eta ezkontzen estatistikek biztanleriaren mugimendu naturala osatzen dute. 1861. 
urtean egin zen jaiotzen lehenengo estatistika; eta harrezkero aldi honetan izan diren aldaketa 
demografikoak eta horien bilakaera ezagutzeko aukera dugu. Biztanleriaren mugimendu naturalak, 
migrazio-mugimenduekin batera, biztanleriaren gorabeherak zehazten ditu. 

2003. urtean 19.305 pertsona hil ziren Euskal Autonomia Erkidegoan, 10.050 gizon eta 9.255 
emakume. Aurreko urtean baino 686 pertsona gehiago hil zen; hau da, 2002. urtearen aldean heriotza 
kopurua %3,7 gehitu da. Lurraldeka, hildako 2.357 pertsona Araban bizi ziren, 10.684 Bizkaian eta 
6.264 Gipuzkoan. 

2003. urtean hildakoen batez besteko adina 76,2 izan zen; gizonen kasuan batez besteko hori 72,2 
urtekoa izan zen eta emakumeen kasuan 80,5 urtekoa, azken hauek bizitza luzeagoak izan 
baitzituzten. 82 urteraino, ia adin guztietan hildako gizonen kopurua emakumeena baino handiagoa 
izan zen. Alabaina, 83 urtetik aurrera kontrakoa gertatu da, hildako gizonak baino bi aldiz emakume 
gehiago hil baitzen. 

Emakumeek bizitza luzeagoa dutela kontuan hartuta, hildako gizonen %63 ezkonduta zegoen eta 
%17,9 alarguna zen; aitzitik, alargunak ziren emakumeen %60,2 eta %23,2 ezkonduta zegoen. 2003. 
urtean, ezkontideetako bat hiltzeagatik 8.483 ezkontza deuseztatu ziren. 

Osasun Mundu Erakundearen Gaixotasunen eta Osasunarekin lotutako Arazoen Nazioarteko 
Sailkapen Estatistikoaren arabera (10. berrikuspena), 2003. urtean 5.891 pertsona (%35,5) zirkulazio-
sistemako gaixotasunen ondorioz hil ziren eta 5.548 pertsona (%28,7) tumoreen ondorioz. Tarte 
handiagoarekin, arnas gaixotasunen eta digestio gaixotasunen ondorioz hildakoen ehunekoak %10,7 
(2.066) eta %5,4 (1.041) izan ziren hurrenez hurren. Kanpoko kausen ondorioz 806 pertsona hil ziren. 

2002. urtean gehitu bazen ere, 2003. urtean HIESak jota hildako pertsonen kopurua gutxitu egin zen. 
Hain zuzen, 2002. urtean 87 pertsona hil ziren gaixotasun horren zioz eta 2003an 79. 

100.000 biztanle bakoitzeko, gizonen heriotza-tasa gordina 952,5ekoa zen eta emakumeena 
806,9koa.  

Sexuaren arabera, heriotzaren banaketa ezberdina izan zen. Gizonen artean, tumore baten ondorioz 
hildakoak arnas gaixotasunen baten ondorioz hildakoak baino gehiago izan ziren; emakumeen artean, 
ordea, heriotza gehien eragin zuten gaixotasunak kardiobaskularrak izan ziren eta bigarren 
gaixotasunak tumoreak. 

Banaketa zehatzagoa eginez, gizonen artean “trakeako, bronkioetako edo biriketako tumore gaiztoak” 
eragin du heriotza gehien, 886 heriotza (%8,8) hain zuzen. Bigarrenik “garuneko hodietako 
gaixotasunak” daude 661 hildakorekin (%6,6) eta horren atzetik “beheko arnasbideen gaixotasun 
kronikoak” (621 hildako, %6,2) eta “miokardioaren infartu akutuak” (529 hildako, %5,3). 

Emakumeen kasuan, ordea, heriotza gehien eragin duten kausek hurrengo hurrenkera dute: 
"garuneko hodietako gaixotasunak" 990 hildako (%10,7), "bihotzeko beste gaixotasun batzuk" 582 
hildako (%6,3), eta “zahartzaroko eta zahartzaro-aurreko buru-nahaste organikoak” eta “bihotz-
gutxiezintasuna” %5,6 eta %4,5 hurrenez hurren. Tumoreen artean, bularrekoen ondorioz 287 
emakume hil ziren eta kolonekoaren ondorioz 203. 

Adinaren arabera ere heriotza mota ezberdinak ematen dira. Urtebete baino gutxiagoko 
adingabekoen artean heriotza gehienak “jaiotza-inguruko aldian sortutako erasan batzuen” taldean 
sar daitezke. 15-34 urteko adin-tartean heriotza gehien eragiten dutenak kanpoko kausak dira, eta 
horien artean zirkulazio-istripuak. Hortik gorako adin-tarteetan, 75 urterainokoetan, tumoreak dira 
heriotza gehien eragiten dituztenak; eta 75 urtetik gorako adin-tartean gero eta garrantzi gehiago 
hartzen ari diren zirkulazio-aparatuaren gaixotasunak dira heriotza gehien eragiten dutenak. 

Kanpoko kausen ondoriozko heriotzen artean, ibilgailu motordunen zirkulazio-istripuak nabarmentzen 
dira 260 heriotzarekin eta gero norberaren buruaz beste egitea 161 heriotzarekin. Bi kasuotan, 
nolanahi ere, emakumeak baino gizon gehiago hiltzen dira: 184 gizon eta 76 emakume zirkulazio-
istripuetan eta 121 gizon eta 40 emakume bere buruz beste egitean. 

2003. urteko heriotza guztien artean 600 Euskal Autonomia Erkidegotik kanpo gertatu dira. 
Horrelakoetan berezitasun batzuk ematen dira gainera: kanpoko heriotza gehienak (59 kasu) 
zirkulazio-istripuen ondorioz gertatu dira, eta gero miokardioaren infartu akutuen ondorioz (57 kasu). 

Haurren heriotza-tasari dagokionez, 62 haur urtebete egin baino lehen hil ziren, hau da, urte horretan 
jaiotako mila haur bakoitzeko urte batean 3,2 adingabeko hil dira. Gehienez 28 egun bizi izan diren 41 
jaioberri hil dira. Horietako 24, jaioberriaren heriotza goiztiarraren ondorioz gertatu dira, lehenengo 
astean hil direlako; eta 13, jaio eta 24 ordutan hildakoak izan dira. Urtebete izatera heldu ez diren 
haurren artean hildako mutilak (33) neskak (29) baino gehiago izan dira. 

HAZKUNDE BEGETATIBOA 

Migrazio-mugimenduak alde batera utzita, elkarren segidako 14 urteetan Euskal Autonomia 
Erkidegoko biztanle kopurua murriztu egin da jaiotzen eta heriotzen arteko aldeagatik. 60. 
hamarkadan eta 70. hamarkada hasieran izan ziren saldo begetatibo garrantzitsuen ostean, 1990. 
urtean hazkunde begetatiboak ikur negatiboa izan zuen -1937. urtetik lehenengo aldiz- eta harrezkero 
ikur hori mantendu da. 2003. urtean aipatu saldoa -38koa izan zen. Aurreko urteetan bezala, lurralde 
bakoitzak portaera ezberdinak izan ditu. Bizkaia da oraindik Erkidegoan saldo negatiboa duen 
lurraldea, 878 biztanle gutxiago baititu. Aitzitik, Gipuzkoak 503 biztanle gehiago ditu eta Arabak, 
hazkunde negatiborik bizi izan ez duen lurralde bakarrak, 337ko saldo positiboa du. 

Hazkunde begetatiboaren bilakaera. 1975-2003

